
BOSHLANGʻICH SINFLAR UCHUN SINFDAN  

TASHQARI ISHLARNI AHAMIYATI 

Annotatsiya. Maqolada boshlangʻich taʼlimda sinfdan tashqari ishlarni tashkil 

etishda integratsion yondashish usullari, pedagogik jarayonda integratsiyaning oʻrni va 

ahamiyati haqida aytib oʻtilgan.    

Hammamizga ayonki, oʻzbek xalqi azal-azaldan oʻzining bolajonligi  

oilaparvarligi bilan boshqalardan ajralib turadi. Albatta, farzandga mehr qoʻyish, 

ularning qornini toʻq, ustuni but qilish oʻz yoʻli bilan, lekin bolalarimizni yoshlik 

paytidan boshlab, boshlangʻich sinf davridayoq axloq-odob, yuksak maʼnaviyat 

asosida voyaga yetkazish biz uchun doimo dolzarb ahamiyat kasb etgan.   Ayniqsa, har 

tomonlama yetuk insonni tarbiyalash bugungi jamiyatimiz oldida turgan dolzarb 

masalalardan biri boʻlib qolmoqda. Komil insonni voyaga yetkazishda boshlangʻich 

taʼlim, shubhasiz, mustahkam poydevor rolini oʻtaydi. Boshlangʻich sinflarda olib 

boriladigan taʼlimiy ishlarning asosiy yoʻnalishlaridan biri ularning sinfdan tashqari 

ishlar boʻlib oʻquvchilarni ogʻzaki nutqini oʻstirish va ularda toʻgʻri muomala odobini 

shakllantirish hisoblanadi[1].  

Oʻquvchi yuqori sinfga chiqqanda birinchi galdagi muammo, oʻquvchilarning 

nutqidagi kamchiliklar ekanligi aytiladi. Bu oʻquvchining kitobni kam oʻqishidan, 

oʻqigan asar yuzasidan ogʻzaki hikoyalash malakasi rivojlanmaganidan dalolat beradi. 

Shu boisdan ota-ona bilan hamkorlikda ishlagan holda ularni tez-tez darslarga, 

tadbirlarga taklif qilib turish ham maqsadga muvofiqdir. Ota-ona uyda farzandi uchun 

pedagog ekanini his qilishi, shuning uchun kitobni avval oʻzlari oʻqib namuna 

boʻlishlarini tushunib yetishlari zarur. Bundan tashqari, ota-ona oʻzlari televizor 

qarshisida oʻtirib olib farzandiga kitob oʻqishini taʼkidlashi nooʻrin ekanini 

anglaydilar. Shularni nazarda tutgan holda «Sinfdan tashqari oʻqish», tarbiyaviy soat 

va toʻgarak mashgʻulotlarida oʻquvchilarni badiiy adabiyotga qiziqtirish uchun ota-

onalarni taklif qilgan holda noanʼananaviy darslar tashkil etilmoqda. Bunda dars yana 

ham qiziqarli boʻlishi uchun vaqtdan unumli foydalanish maqsadida oʻquvchilarga 

topshiriqlar oldindan beriladi. Jumladan, «Kitob haqida qiziqarli maʼlumotlar», 

«Bolalar shoiri va yozuvchilaridan kimlarni bilasiz?», «Oʻqigan kitobingiz haqida 

maʼlumot bering. Uning muallifi va nomini bilasizmi?» kabi mavzular ilgari suriladi. 

Oʻquvchi ragʻbat olish maqsadida biror bir kitob sotib olishga, kutubxonaga aʼzo 

boʻlishga yoki aka-opalari oʻqib boʻlib, unga tavsiya qilgan kitobni qoʻlga olishga 

harakat qiladi[2].  

Oʻqituvchi tomonidan berilgan bunday qiziqarli maʼlumotlarni Internet tarmogʻi 

orqali, gazeta, jurnallardan, badiiy adabiyotlardan foydalangan holda yigʻib kelish 

oʻquvchiga ham masʼuliyat, ham zavq bagʻishlaydi. Olib kelgan maʼlumotlar 

tinglanadi va xulosa qilinadi. Kitob mutolaa qilish haqidagi topshiriqlar bajarilib 

boʻlingach, kitob va planshet, yaʼni zamonaviy texnikada aks etgan maʼlumotlar 

taqqoslanadi. Bu oʻquvchilar oʻrtasida bahs-munozaraga sabab boʻladi[3].  

Baʼzi oʻquvchilar kitob oʻqish oʻrniga planshetdan foydalansa ham boʻladi, degan 

xulosaga keladi. Planshetdan foydalanish, uning qulayliklari: axborot-maʼlumotlarni 

yigʻish, oʻyin oʻynay olishi, musiqa tinglashi haqida aytadi. Baʼzi noqulayliklari ham 

sanab oʻtiladi. Masalan, uyda birdan chiroq boʻlmasa undan foydalana olmaslik, yoki 

undagi manbaning, yaʼni asarning biror-bir sabab boʻlib oʻchib ketishi, dars jarayonida 

foydalanayotgan vaqtda qoʻlidan tushib ketishi, unga suv toʻkilib ketishi kabi 

kamchiliklari sanab oʻtilsa, kitobga boʻlgan hurmat yana ham ortadi[4-9].   

Bundan tashqari, mashgʻulotlar vaqtida kichik sahna koʻrinishlari, sheʼriyat 

daqiqalari uyushtirilib turiladi. Shu oʻrinda «Eng yaxshi suxandon», «Sheʼriyat 

malikasi», «Eng yaxshi rol ijrochisi», «Sahna malikasi»…kabi ragʻbatlar ham muhim 

oʻrin tutadi. Oʻquv yili oxirida oʻquvchilarning faolligini oshirish uchun 

kutubxonalarga, kitob bayramlariga sayohatlar uyushtiriladi. Taʼtil vaqtida 

oʻquvchilarni band qilish maqsadida har xil tanlovlar oʻtkaziladi.  Xususan, 

boshlangʻich sinflarda sinfdan tashqari oʻqishga kichik yoshdagi oʻquvchilarni taʼlim 

olishida qoʻshimcha darsni oʻzlashtirishga tayyorlashning ajralmas qismi, taʼlim 

jarayonida ularni axloqiy-estetik tarbiyalashning muhim vositasi sifatida qaraladi. 

Sinfdan tashqari oʻqishning maqsadi, boshlangʻich sinf oʻquvchilarini bolalar 

adabiyoti va xalq ogʻzaki ijodining xilma-xil namunalari bilan tanishtirish, ularda 

kitobxonlik madaniyatini tiklab tarkib toptirishdir[10-11].  

Sinfdan tashqari oʻqish dasturining mazmuniga koʻra taʼlimning har bir 

bosqichida ikki asosiy boʻlim ajratiladi: 1-bosqichda oʻqish doirasi, yaʼni oʻqitiladigan 

kitoblar va ularni qaysi tartibda oʻqish bilan tanishtirish yuzasidan oʻquvchilarga 

koʻrsatma beriladi. 2-bosqichda esa, shu oʻquv materiallari asosida bilim, koʻnikma va 

malakalar shakllantiriladi. Umumiy oʻrta taʼlimning Davlat standartlari va oʻquv 

dasturiga koʻra 1-sinfda sinfdan tashqari oʻqish mashgʻulotlarida savod oʻrgatish 

darslarida hosil qilingan koʻnikma va malakalar asosida bolalarning ona-vatan, istiqlol, 

milliy qadriyatlar haqidagi tasavvurlar-tushunchalari kengaytiriladi, boyitiladi.   

Sinfdan tashqari oʻqish darslarining muhim vazifalaridan biri mustaqil o'qish 

malakalarini  tarbiyalash hisoblanadi. Buning uchun mustaqil bajarish uchun 

topshiriqlar berish, qiziqarli mashq turlaridan foydalanish, eng yaxshi insholarni, 

taqrizlarni, yozuvchi haqida to'plangan ma'lumotlarni o'qitish, “Tez aytish", 

“Topishmoqlar topish", “Ifodali o'qish", “Maqollar aytish musobaqasi", “Ertak 

to'qish", “Bilimdonlar anjumani" kabi ko'rik-tanlovlar tashkil qilish, muayyan 

mavzular bo'yicha savol-javoblar uyushtirish, o'yin tarzidagi ish turlaridan foydalanish 

zarur. O'qilgan asarlar yuzasidan suhbatlar o'tkazish, “Kitob haftaligi" tashkil etish, 

asarlar asosida kichik insholar yozishni mashq qilish yaxshi samara beradi[12-14].  

Sinfdan tashqari oʻqish sinfda o'qish bilan uzviy bog'liq ravishda uyushtiriladi. 

Sinfda o'qish STO' uchun zarur bo'lgan o'qish malakalarini shakllantiradi, 

o'quvchilarning o'qigan asarini tushunishga o'rgatadi, lug'atini boyitadi. Sinfdan 

tashqari oʻqish qiziqarli va o'ziga jalb etadigan faoliyat bo'lib, bolalarning bilim 

doirasini boyitadi, qiyoslash uchun material beradi. Sinfda o'qish - hayotga tayyorlash 

vositasi, sinfdan tashqari o'qish esa hayotning o'zidir.  

Hozirgi paytda boshlang'ich sinf o'quvchilari uchun sinfdan tashqari o'qishga 

mo'ljallangan “Kitobim - oftobim" (1-3-sinflar uchun) nomli qo'llanmalar ham chop 

etilgan. Sinifdan tashqari o’qishni tashkil qilish o’qituvchining zimasidagi vazifa 

hisoblanadi. Bunda o’quvchi uni bosqichlarga ajratib tashkil qiladi. Sinfdan tashqari 

oʻqish darslari o'quvchilarda mustaqil kitob tanlash va o'qish malakalarini 

shakllantiradi[15].  

Oʻqish darslariga qoʻyilgan zamonaviy talablar oʻqituvchidan boshlangʻich sinf 

oʻquvchilarini oʻqishga jalb qilish, badiiy adabiyotni sanʼatning bir turi sifatida 

qarashga, asarlarning badiiy mazmunini, estetik ahamiyatini va obrazlar mazmunini 

tushunishiga eʼtibor qaratish talab etiladi. Taʼlimning anʼanaviy tizimidan farqli 

ravishda innovatsion texnologiyalar asosida oʻqish darslarining uning har bir etapida 

oʻquvchining faolligiga asoslangan mustaqil faoliyati, oʻzlashtirish qobiliyatini 

hisobga olgan holda taʼlim jarayoniga toʻliq jalb etish yotadi[16]. Boshlangʻich sinf 

oʻqituvchisi Davlat taʼlim standarti boʻyicha bolalarning mantiqiy tafakkur qila olish 

salohiyatini, aqliy rivojlanishini, dunyoqarashini, kommunikativ savodxonligini va 

oʻz-oʻzini anglash salohiyatini shakllantirishga, erkin fikrlay olish, oʻzgalar fikrini 

anglash, oʻz fikrini ogʻzaki va yozma ravishda ravon bayon qila olish koʻnikmalarini 

egallashlariga erishishi lozim. Shu boisdan ham boshlangʻich sinflar oʻquv 

jarayonidagi bir xillikka barham berish dars jarayonini turli tumanligini, rang 

barangligini taʼminlash maqsadida ilgʻor pedagogik va innovatsion texnologiyalarini 

keng joriy etishga moʻljallangan oʻquv-metodik qoʻllanmalarni yaratish va tatbiq qilish 

davr talabidir. Shu bilan birga dars jarayonida maxsus tayyorlagan multimediali 

ilovalardan, videolavhalardan, turli animatsion materiallardan foydalanib oʻquv 

jarayoni tashkil qilinganda, oʻquvchilarning amaliy tafakkur va tasavvurlarini 

shakllantirishda mavzuga boʻlgan qiziqishlarini orttiradi va tez tushunib olishlariga 

imkoniyat yaratadi. Shuningdek, dars davomida oʻquvchilar charchab qolmasligi va 

zerikmasliklari uchun musiqali dam olish daqiqalari ham tashkil etilishi maqsadga 

muvofiqdir. Muammoning dolzarbligi, nazariy-pedagogik va amaliy holatidan kelib 

chiqib, biz bitiruv malakaviy ishimizning mavzusini, “Sinfdan tashqari oʻqish 

samaradorligini oshirish usul va vositalari (boshlangʻich sinf oʻqish darslari misolida)” 

deb nomladik[17-21].    

Innovatsion pedagogika hozirgi davirda norasmiy fan sifatida maʼlum boʻlgan 

biroq kun sayin butun jahon soha mutaxassislarining eʼtiboriga tushib jadal 

rivojlanib borayotgan bilimlar tizimidir. Uning taʼlimiy ahamiyatini tan olgan 

pedagoglar jamoasi olimlar shu boisdan ham mavjud anʼanaviy pedagogikaga 

tanqidiy yondashmoqdalar. Hozirgi kunlarda shakllanib rivojlanib borayotgan 

mazkur yangi fan haqida jiddiy fikrlar bildirilyapti uning asosiy vazifasi 

hukumron boʻlib turgan butun oʻquv tarbiya tizimi nazariyasini innovatsiya 

asosida qayta tashkil etib oʻzlashtirishdir. Innovatsion pedagogika – hukumron 

nazariya nazariy va amaliy muammolarni hal etishning asosi qilib olingan. 

Innovatorlar fikricha asosan adabiy mumtoz pedagogik nazariyalar eskirib qolgan 

yangi sharoitda hozirgi avlodni bu yoʻl bilan tarbiyalash mumkin emas. Hozirgi 

pedagogika fanidagi vaziyat umumiy holda shundan iborat. Bu vaziyatda 

innovatsiya juda muhim pedagogika – bilimlar tizimidir obyektivlik maqsadga 

muvofiqlik, mustahkamlik bir-biriga zid boʻlmaslik uning asosiy 

xarakteristikalaridir.  Sinfdan tashqari mashgʻulotlarga toʻgaraklar, badiiy kechalar, 

olimpiadalar, ertaliklar, devoriy gazeta chiqarish va bir qancha turlari bor. Bu orqali 

oʻquvchilarning oʻziga xos xususiyatlari ham namoyon boʻladi, jamoaviy muhit 

shakllanadi. Har bir oʻquvchi mustaqil fikr yuritishiga imkoniyat ortadi, muammoli 

vaziyatlarga tezroq yechim topishga tayyor boʻlishadi, individual ishlashga ham vaqt 

yetarli boʻladi. 

Yuqoridagilardan xulosa qilib sinfdan tashqari ishlarni sifatli tashkil qilish orqali 

vatanimiz taraqqiyotiga hissa qoʻshadigan yetuk insonlarni yetishtirib chiqarishda oʻz 

hissamizni qoʻshishimiz lozim. Buning uchun koʻproq oʻqib oʻrganishimiz kerak va 

oʻrganganlarimizni amaliyotda joriy qilmogʻimiz lozim. 

